
আঠশত দ্বাৰ তাৰ পৰম নিপুণ।

শিৱৰ প্ৰাসাদে সিটো আতি অনুপম॥

অসংখ্যাত ৰাজা জিনি আছে জঙ্ঘাসুৰ।

দুই হাজাৰেক বাহু দেখি চমৎকাৰ॥ ৯৯

সাৰথি আছিলোঁ আমি জয়ন্তা ৰাজাৰ।

তাঙ্ক মাৰি সৈন্য মানে আনিলা অপাৰ॥

হয় হস্তী প্ৰজা যত বৃষভ মাৰ্জাৰ।

পঞ্চম বৎসৰ আছো তাহাৰ নগৰ॥ ১০০

আমাৰ কৰ্ম্মৰ ফলে তোমাক দেখিলো।

মিলিল সুদিন মোৰ এবেসে জানিলো॥

পৰম ধাৰ্ম্মিক তোৰাসব পাণ্ডুগণ।

মাধৱৰ ভক্ত তোৰ ভাৰসংহাৰণ॥ ১০১

পৰম বৈষ্ণৱ নিজ গুৰুত ভকত।

তাহাক বধিতে তুমি আপুনি শকত।

এহিবুলি দুই ৰথ সাৰথি ডাকিলা।

মন-পৱনৰ বেগে তেখনে চলিলা॥ ১০২

আকাশত দেৱগণে কৰে জয় জয়।

বিদ্যাধৰে গাৱে গীত আনন্দে নাচয়॥

জয় জয় দামোদৰ দেৱ হৃষীকেশ।

মনত জপিয়া ভৈলা বিদৰ্ভে প্ৰবেশ॥ ১০৩

বৈশম্পায়ন কহে শুনিয়ো জন্মিজয়।

তাত পাছে যেন ভৈল কহিবো নিশ্চয়॥

